
Sgets: Yr Anrheg Nadolig
Sgets i oedolion (neu i bobl ifanc yn eu harddegau) ydy hon, er mwyn cyflwyno hanes y geni gwyrthiol i blant oedran cynradd.
Adnoddau: 4 cymeriad
1.Cyflwynydd – Beibl, clipboard a meicroffon (ffug).

2.Bugail
 – a gwisg, ffon, ayyb

3.Gŵr doeth   – gwisg, coron, mwclis aur neu liwgar (addurniadau Nadolig ffansi)

Cymeriad yn gwisgo bocs mawr wedi lapio gyda papur Nadolig, rhubanau a thinsel. Rhaid gwneud yn siŵr bod y bocs ddigon mawr!
Cyflwynydd: Heddiw dyn ni am ddweud hanes pwysig iawn wrthych chi; hanes geni’r baban Iesu ym Methlehem. Mae’r Beibl yn dweud wrthyn ni fod angel wedi dod i’r ddaear i siarad hefo Mair a dweud wrthi ei bod am gael babi arbennig iawn – ei enw fyddai Iesu ac ef fyddai Mab Duw. 

Waw! Allwch chi gredu hynna – bod angel wedi dod i lawr o’r nefoedd a dweud fod Mab Duw am ddod i’r byd. Dyna beth oedd newyddion da. Roedd y baban am fod yn wahanol i bob babi arall – roedd yn frenin yn y nefoedd gyda Duw. Dewisodd adael y nefoedd i ddod yma i’r ddaear.

Wel...Mae un o’r bugeiliaid ac un o’r doethion am siarad gyda ni heddiw. Hefyd – rydw i wedi gofyn i (enw iawn cymeriad 4) ddod ag anrhegion i ni, anrhegion fel y rhai gafodd y baban Iesu – aur, thus a myrr. Fe fydd yn ddiddorol i ni weld anrhegion tebyg i’r rhai gafodd y baban.
Cymeriad 4: Cyrraedd yn ddramatig, gweiddi o’r cefn, neu sŵn cerddoriaeth uchel tra mae’n cerdded i’r blaen. 

Yr anrheg: 
Dadadada (fel ffanffer).....dw i yma! Dw i wedi cyrraedd. Mae seren y stori yma! Hwre!
(Cyflwynydd: Edrych yn syn / ysgwyd ei ben.)
Cyflwynydd: Beth ydych chi’n wneud (enw iawn cymeriad 4)?

Yr anrheg: 
Dych chi wedi gofyn i mi ddod fel anrheg, felly dyma fi! Dw i wedi   gwisgo lan fel anrheg ...bues i wrthi am oesoedd yn paratoi y wisg yma.

Cyflwynydd: Na, na (enw iawn cymeriad 4)! Dych chi wedi camddeall. Nid gwisgo lan      fel anrheg – dod ag anrhegion er mwyn i bawb gael gweld beth ydy aur, thus a myrr.

Yr anrheg:   Beth?

Cyflwynydd: Sa i moin i chi wisgo lan fel anrheg! Dod ag anrhegion i bawb gael gweld beth ydy aur a thus a myrr.

Yr anrheg:    Ond....dwi eisiau rhan yn yr hanes hefyd.
(Wyneb ac osgo siomedig)

Cyflwynydd: Does dim anrhegion mawr wedi eu lapio mewn papur Nadolig yn yr hanes  yma.

Yr anrheg:    Ond dw i wedi gweithio’n galed i......
Cyflwynydd: (enw iawn cymeriad 4) ....eisteddwch i lawr yn dawel!
Yr anrheg:    Ond...
(Wyneb ac osgo siomedig)

Cyflwynydd: Na...dawel. Draw fa’na. 
(Yr anrheg yn mynd i gornel neu safle o’r ffordd)

Daw un o’r bugeiliaid i siarad gyda ni nawr. Bugail yn cerdded i mewn a chyfarch pobl ar ei ffordd.
Bugail: 
  Helo bawb...

Cyflwynydd: Beth ddigwyddodd i chi draw ar y mynydd?

Bugail:    
Roeddwn i allan yn y cae gyda fy ffrindiau yn edrych ar ôl y defaid ac yn sydyn daeth golau mawr, mawr a’n dychryn ni i gyd. 

Cyflwynydd: A beth oedd y golau?

Bugail: 
Anhygoel! Angylion oedd yna. Angylion wedi dod i fy ngweld i .   Ffantastig! Dywedon nhw wrtha i i beidio ac ofni – o’n i’n scared stiff. Wedyn dyma nhw’n dweud wrthyn ni y newyddion da..newyddion da i’r holl fyd.. fod Mab Duw wedi ei eni mewn stabl ym Methlehem.

Cyflwynydd: Mewn stabl?

Bugail: 
Ie...mewn stabl. Roedd yr angylion yn canu’n hapus ac yn moli Duw. Roedd fy  ffrindiau a mi wrth ein bodd.

Cyflwynydd: Beth wnaethoch chi wedyn?

Bugail: 
Rhedeg...mynd, mynd, mynd! Ti’n meddwl mod i am golli cyfle i weld  Mab Duw? No way!....Es i’n syth i Fethlehem a gwelais y babi yn gorwedd yn y preseb. Ar ôl gadael Bethlehem roeddwn i’n dweud wrth bawb am y newyddion gwych yma...bod Duw yn ein caru ni gymaint ei fod wedi gyrru ei Fab i’r byd.
Cyflwynydd: Diolch yn fawr....
Yr anrheg:    Tro fi nawr? (Yn llawn brwdfrydedd)
Cyflwynydd: (Yn gadarn) Na. 
(Yr anrheg yn mynd yn ôl i’w chornel yn siomedig)

Mae un o’r doethion am siarad gyda ni.

Gŵr Doeth:  Helo bawb.

Cyflwynydd: Beth ddigwyddodd  i chi?

Gŵr Doeth:   O’n i’n dilyn seren...am filltiroedd a milltiroedd! Bues i’n dilyn y seren am amser maith nes i mi gyrraedd Bethlehem.

Cyflwynydd:  Bethlehem? Lle bach iawn ydy Bethlehem.

Gŵr Doeth:   Ie...a dyna lle roedd y teulu bach – Mair a Joseff gyda’r baban Iesu. Wel – dyna’r peth gorau a ddigwyddodd i mi erioed. Ges i fod yn yr un ystafell a Mab Duw.

Cyflwynydd:  Beth wnaethoch chi?

Gŵr Doeth:    Es i ar fy ngliniau ar lawr ac addoli’r baban.

Cyflwynydd:  Chi? Rhywun cyfoethog fel chi – sy’n gwisgo coron!...Aethoch chi ar eich pengliniau i’r llawr!

Gŵr Doeth:   Do.. roeddwn i’n gwybod mai Mab Duw oedd e . Roeddwn i wrth fy modd. Nes i a fy ffrindiau roi anrhegion iddo hefyd – aur a thus a myrr.

Cyflwynydd: Diolch am yr hanes gwych yna.

Yr anrheg:    Fy nhro i nawr? (Yn llawn brwdfrydedd)
Cyflwynydd: (Yn gadarn) Na. 
(Yr anrheg yn mynd yn ôl i’w chornel yn siomedig)

Dyna chi wedi clywed hanes y Nadolig. Gyrrodd Duw ei fab arbennig i’r byd. A dyma ddau ddyn a welodd Fab Duw ac sydd wedi bod yn yr un ystafell a Mab Duw. Arbennig iawn....
(Ysgwyd llaw hefo’r bugail a’r gŵr doeth; yr anrheg yn dod yn ôl i’r canol.)
Yr anrheg:    Dw i ddim wedi gweld Mab Duw. (Yn siomedig)
Cyflwynydd: Sdim rhaid i ti weld Mab Duw. Dw i ddim wedi gweld Mab Duw chwaith-   ond dw i’n credu yn fy nghalon bod Iesu Grist yn fyw ac yn gallu bod yn rhan o’n bywydau ni. Bywyd pob un ohonon ni.

Mae Duw wedi gyrru ei fab fel rhodd...neu fel anrheg i ni. Ydych chi’n deall?

Yr anrheg:   Fel anrheg – ond gwell nag unrhyw anrheg arall, un sydd byth yn torri na  rhedeg mas o fateris! Gwell anrheg na hyd yn oed fi! Anrheg sydd yn para am byth.
Cyflwynydd: Ie, dych chi’n hollol iawn. Rhodd i bobl y ddaear gan Dduw oedd y baban Iesu. A dyma pam dyn ni’n dathlu y Nadolig; mae’n amser i fwynhau, o dderbyn a rhoi anrhegion a chofio am yr amser daeth Iesu Grist i’r byd. 

Nadolig llawen i chi i gyd.  Gawn ni orffen wrth i bawb gau eu llygaid a gwrando ar y weddi:
Gweddïwn: Diolch i Ti o Dduw am ddanfon Iesu Grist i’r byd. Cofiwn mai dy anrheg Di i ni ydy Iesu a bod popeth wedi ei wneud drostyn ni. Dyn ni ddim yn haeddu’r anrheg yma, y cwbl allwn ni wneud ydy ei dderbyn yn ddiolchgar. Helpa ni i roi ein ffydd yn Iesu Grist y Nadolig yma, Amen.

